
GO BAETELEDIPELE BA DITUMELO BA LEFATSHE 
 
Boswa jo bo nnetseng ruri jwa ngwagakgolo ya somamabedi ke gore e pateleditse batho ba 
lefatshe go simolola go itsaya jaaka batho ba losika lo le longwe, mme lefatshe jaaka legae la 
botlhe.  Le fa dikgotlhang le tiriso-dikgoka e e maswe e fifatsa lefatshe, dikgethololo tse di neng 
di bonala di le mo mading a batho di a nyelela gotlhelele.  Go nyelela ga tsone go patilwe ke 
dikgoreletsi tse e leng kgale di kgaoganya losika lwa setho di lo dira Babele ya ditso, merafe le 
ditšhaba tse di sa tsamaelaneng.  Gore phetogo e kgolo jaana e bo e diragetse mo nakong e e 
khutshwane jaana—ka bonako jwa ponyo ya leitlho fa re leba nako e ditiragalo tsa bogologolo di 
e tshotseng—go kaya gore dikgolo di sa ntse di tla mo isagweng.  
 
Maswabi ke gore, tumelo, e lebaka la go nna teng ga yone e leng go tlisa kutlwano le kagiso, e 
tlhagelela thata jaaka nngwe ya dikgoreletsi tse dikgolo mo tseleng e; go fa sekao, ke nako e 
telele e nonotsha maikutlo a a feteletseng ka ga tumelo.  Re utlwa e le maikarabelo a rona, jaaka 
lekgotla-tsamaiso la nngwe ya ditumelo tsa lefatshe, go kopa gore megopolo e tsepamisiwe mo 
kgwetlhong e e e tlholelang boeteledipele jwa tumelo.  Ntlha e le maemo a e a tlholang di batla re 
bua re tlhamaletse.  Re solofela gore ntlha ya gore rotlhe re direla Modimo O le mongwe e tla 
netefatsa gore seo re se buang se tla amogelwa ka maikutlo a a phuthulogileng a se kwalwang ka 
one. 
 
Ntlha e e supega thata fa motho a akanya ka ga seo se fitlheletsweng mo mafelong mangwe.  Mo 
nakong e e fetileng, kwa ntle ga fale le fale fela, basadi ba ne ba tsewa jaaka dibopiwa tse di kwa 
tlase ga banna, sebopego sa bone se sirilwe ke dikatumelo, ba ganelwa sebaka sa go supa botho 
jwa mewa ya bone mme ba dirisetswa fela go kgotsofatsa ditlhokego tsa banna.  Go mo 
pepeneneng gore go na le merafe e mentsi eo mo go yona maemo a a sa ntseng a ntse jalo e bile a 
sirelediwang ka maikutlo a a feteletseng.  Le gale, kwa maemong a boditšhabatšhaba, kakanyo ya 
tekatekano ya bong e amogetswe ke botlhe, motho a ka bua jalo.  E amogetswe fela jalo le mo 
ditheong tsa thuto le tshedimosetso.  Phetogo e kgolo mo e leng gore ba ba emang nokeng 
kakanyo ya gore banna ba kwa godimo ga basadi ba tlhoka kemonokeng e e utlwalang. 
 
Batho ba ba emang nokeng kakanyo ya bosetšhaba  le bone ba lebaganwe ke bokhutlo jwa 
mofuta oo.  Mo mathateng mangwe le  mangwe a nakwana a lefatshe, go nna botlhofo mo 
baaging go farologanya gareng ga lerato la naga ya bone le le otlang matshelo a bone, le go ineela 
mo dipuong tsa lefela tse maikaelelo a tsone e leng go tlhola letlhoo le go boifa batho ba bangwe.  
Le moo go leng molemo mo bathong bangwe go nna le seabe mo meetlong ya bosetšhaba, 
tsibogo ya batho ka gale e tla e na le maikutlo a pelaelo e seng matlhagatlhaga jaaka nako e e 
fetileng.  Ditlamorago tse di natlafaditswe ke kago-seša e e diragalang kwa maemomg a 
boditšhabatšhaba.  Le fa lekgotla la Ditšhaba Kopano le na le makoa a le nang le one, le fa le 
palelwa go kokoanya ditšhaba go ema kgatlhanong bo-ntwadumela, ga go ope yo o ka se 
dumeleng gore go dumela mo tshwanelong ya naga go ema e le yosi go a fela. 
 
Kgethololo ya lotso le morafe le tsone di tsene mo mathateng a mofuta oo ka ntlha ya fa batho ba 
di felela pelo.  Fano, go nyefolwa ga dilo tsa bogologolo go bonala sentle.  Bosemorafe bo 
leswafaditswe ke kgolagano ya jona le masula a ngwagakgolo wa somamabedi moo e leng gore 
jaanong bo tswewa jaaka bolwetsi jwa semowa.  Le fa bo sa ntse bo le teng mo dikarolong 
dingwe tsa lefatshe—bo le teng jalo jaaka bolwetsi mo matshelong a batho ba le bantsi—bo 
nyefolwa lefatshe lotlhe moo e leng gore ga go setlhopa sepe sa batho se se batlang go 
golaganngwa le jona. 

Seno ga se reye gore bosula jwa maloba bo nyeleditswe mme lefatshe le leša la lesedi le gorogile.  
Boidiidi jwa batho bo sa ntse bo tlhokofadiwa ke tlhaolele ya semorafe, bong, bosetšhaba, lotso le 
maemo.  Bopaki jotlhe bo supa gore ditshiamololo tse di sa ntse di tla nna teng lobaka lo loleele 
fa ditheo le mekgwa e losika lwa setho le e tlhomang e sa ntse e simolola go dira ka bonya le go 
tlisa thuso mo bathong ba ba gateletsweng.  Totatota, ntlha ke gore kgato ya ntlha e tshotswe 
mme ga go na ka moo go ka tlholwa go boelwa morago.  Dithutokgolo tsa botlhokwa di supilwe, 
tsa tlhalosiwa, tsa phasalatswa le lefatshe lotlhe, mme ka iketlo di nna karolo ya ditheo tse di 
kgonang go pateletsa batho go di obamela.  Ga go na pelaelo gore, le fa kgaratlho e e ka nna 
telele kgotsa botlhoko jang, ditlamorago e tla nna go fetolwa thata ga mokgwa o batho botlhe ba 
tsalanang ka ona, go tswa kwa tlasetlase.. 
 
* 
Kwa tshimologong ya ngwagakgolo wa somamabedi, tlhaolelel e e neng e bonala o ka re e ka se 
fetoge ke ya tumelo.  Kwa Bophirima, kgatelopele ya saense e ne e setse e feditse ka dipilara tse 
dikgolo tsa go tlhaola batho ka ditlhopa.  Mo maemong a phetogo e e diragalang mabapi le 
mokgwa o losika lwa setho lo itlhaloganyang ka teng, tiragalo e ntšha e e solofetsang thata ke 
mokgatlho wa ditumelo tsotlhe.  Ka 1893, World’s Columbian Exposition e ne ya makatsa le 
barulaganyi ba yone tota ka go tsala “Palamente ya Ditumelo” e e itsegeng thata, ponelopele ya 
tumelano ya semowa le botho eo e ileng ya gapa megopolo e mentsi mo dikontinenteng tsotlhe 
mme ya feta le dimakatso tsa saense thekenoloji le kgwebo tse Dipontsho tse di neng di di keteka.   
 
Ka bokhutshwane, go ne go bonala o ka re maparego a bogologolo a ole.  Mo bathong ba ba nang 
le tlhotlheletso mo tumelong, kokoano e ne e kgethegile, “e se na molekani mo ditsong tsa 
lefatshe”.  Morulaganyi-mogolo wa yone o ne a re Palamente “e golotse lefatshe mo botlhogo-
thateng.”  Go ne ga bonelwa pele ka tsholofelo gore boeteledipele jo bo butseng matlho bo tla 
tsaya sebaka se mme jwa tsosa mowa wa kopano mo diphuthegong tsa tumelo tsa lefatshe tse 
bogologolo di arogane, mowa o o ka tlisang motheo wa botho go aga lefatshe le leša la 
tswelelopele le kgatelopele. 
 
Ka go rotloediwa ke seno, mekgatlho ya ditumelo tsotlhe ya mefuta yotlhe e ne ya gola mme ya 
ata.  Dibuka tse dintsi, tsa diteme tse dintsi, di ile tsa tlisa kitso ya ditumelo tse dikgolo kwa 
bathong ka kakaretso, badumedi le ba ba sa dumeleng, morago seno se ne sa tsewa ke radio, 
telebišene difileme mme kwa bofelong ke inthanete.  Ditheo tsa dithuto tse dikgolwana di ne tsa 
tlisa dithuto tsa dikirii ka ga tshwantshanyo ya tumelo.  Fa ngwagakgolo o fela, dikobamelo tse di 
tlhakanetsweng tsa ditumelo tsotlhe, tseo di neng di seo dingwaganyana tse di fetileng, di ne tsa 
tlalatlala. 
 
Maswabi ke gore, go mo pepeneneng gore maiteko ano a ne sa momagana ka mogopolo e bile go 
se na boineelo jwa semowa.  Ka mowa o o ganetsang diphetogo tse di diragalang mo kopanong e 
e bonalang mo botsalanong jwa batho, tshisinyo ya gore ditumelo tsotlhe di a amogelesega mo 
sebopegong le tshimologo ya tsone, e ganediwa thata ke batho ba ba nang le dikakanyo tsa 
tlhopololo.  Kgatelopele ya go kopana ga merafe ke tiragalo e e seng fela tshupo ya maikutlo 
kgotsa leano, mme tota e tswa mo temogong ya gore batho ba lefatshe ke lotso lo le longwe loo 
dipharologanyo tsa lona di sa godiseng kana tsa lomeletsa motho ope wa lotso lo.  Fela jalo, 
kgololo ya basadi e akareditse go ithaopa ga ditheo tsa morafe le megopolo e amogelwang ke 
bontsi jwa batho go amogela gore ga go na mabaka—a sebopego, lotso kgotsa botho—go ema 
nokeng go ganela basadi tekatekano le banna, basetsana thuto fela jaaka basimane.  Le go 
amogela fa seo mafatshe mangwe a se tshwaelang go bopa setso sa lefatshe se se golang se sa 
eme nokeng maitlhomo a bogologolo a gore ditšhaba tse dingwe ga di na seabe sepe se di se 
tshwaelang mo tirong eno.  

Thathata, phetogo e e botenteng jalo boeteledipele jwa tumelo o ka re bo palelwa ke go e 
amogela.  Maphata a mangwe a setšhaba a amogela bokao jwa bongwefela jwa losika lwa setho, 
e seng fela jaaka kgato e e tshwanetseng go tsewa mo kgatelopeleng ya tlhabologo, mme jaaka 
tiragatso ya dipopego tsa rona tse di potlana tsa mefuta yotlhe tseo lotso lwa rona lo di tlisang mo 
nakong e e masisi e mo ditsong tsa rona tse di tlhakanetsweng.  Le fa go le jalo, bontsi jwa 
tumelo bo tsigame fela fa pele ga kgoro ya bokamoso, bo kakatletswe ke dikakanyo le dipuo tsa 
gore ke jona fela bo nang le boammaaruri, puo e e nnileng le maikarabelo mo go tlholeng 
dikgotlhang tse dikgolo mo lefatsheng. 
 
Ditlamorago, mabapi le botshelo jwa batho, e nnile tshenyo.  Ga go tlhokege go supa ka botlalo 
masula a a diragaletseng batho ba ba senang tshireletso gompieno ka ntlha ya maikutlo a a 
feteletseng a a senyang leina la tumelo.  Le gone selo seno ga se sa maabane jaana.  Go supa se le 
sengwe sa dikao tse dintsi, dintwa tsa tumelo tsa ngwagakgolo wa lesomethataro mo Uropa di 
tshotse bokana ka diperesente di le somamararo tsa baagi ba yone.  Ga re itse gore ke maungo afe 
a a tla bonalang mo isagweng a peo e e jetsweng mo megopolong ya batho ke dinonofo tsa 
dikakanyo tse di tlhopololang tse di tlhodileng dikgotlhang tsa mofuta o.    
 
Mo go seno re tshwanetse go tsenya go senngwa ga ditlhaloganyo tsa batho, go feta dilo tsotlhe, 
go tseetseng tumelo bokgoni jo e nang le jone ka gale go nna le seabe se segolo mo go bopeng 
merero ya lefatshe.  Ka ntlha ya go tshwaragana le ditiro tse di phatlhalatsang le go kaofatsa 
dinonofo tsa setho, gantsi ditheo tsa tumelo e nnile tsone didirisiwang thata go kganela 
tshekatsheko ya boammaaruri le tiriso ya tlhaloganyo eo e tshwanololang batho mo 
diphologolong.  Go nyefola bosenama le borukhutli ga go thuse sepe mo go tlhabololeng botho 
jwa gompieno fa di sa simolole go itebaganye sentle le go tlhoka maikarabelo go go tlogetseng 
bontsi jwa badumedi bo se na tshireletso e bile  bo lebanwe ke ditlhotlheletso tse.  
 
Dikakanyo tse, le fa di le botlhoko jang, di re gopotsa thata nonofo e tumelo e nang le yone go na 
le diphoso tse di bonwang mo go yone.  Fa jaaka re itse rotlhe, tumelo e ama boteng jwa dipelo.  
Fa e tsamaelana le mowa wa Baporofeta ba semowa ba ba tlisitseng ditumelo tse dikgolo mo 
lefatsheng, e tsositse bokgoni jwa setšhaba sotlhe jwa go ratana, go itshwarela, go bopa, go nna 
pelokgale, go ikgatholola tlhaolele, go ikhitshetsa ba bangwe setlhabelo le go laola maikutlo a 
motho a sephologolo.  Kwa ntle ga pelaelo, nonofo e kgolo e e tlhabolotseng botho jwa batho e 
nnile tlhotlheletso ya Basenodi ba Selegodimo e e tswang kwa tshimologong fa  ditso di simolola 
go kwalwa. 
 
Nonofo yone e, e e dirileng ka bokgoni jaana mo metlheng e e fetileng, e sa ntse e le ponagalo e e 
sa phimogeng ya megopolo ya batho.  Le fa dilo tsotlhe di ne di e kgoreletsa, le ka tlhotlheletso e 
nnye, e tsweletse go nna motswedi wa kgaratlho ya matshelo a batho ba le dimilione tse 
dintsintsi, le go tlhola mo mafatsheng otlhe bagale le baitshepi ba matshelo a bone e leng bopaki 
jo bogolo jwa dithutokgolo tse di mo dikwalong tsa ditumelo tsa bone tse di farologaneng. Jaaka 
tsamao ya tlhabologo e supa, tumelo gape e ka tlhotlheletsa thata mokgwa wa kamano gareng ga 
batho.  Ke nnete gore, go thata go ka akanya ka ga kgatelopele ya mmatota mo tlhabologong e e 
sa boneng tlhotlheletso ya setho sa yone mo motsweding o o sa kgaleng o.  Ka jalo, a go a 
kgonega gore go kgabaganyetsa kwa legatong le lengwe mo tiragalong e ya dingwaga di le sekete 
ya go rulaganya polanete go ka diragadiwa go se na bosemowa bope?  Le fa e le gore dikakanyo 
tse di sokameng tse di gasitsweng mo lefatsheng ngwagakgolo o o fetileng di ka ne di sa nna le 
seabe sepe, di supile sentle gore tlhokego e ka se kgotsofadiwe ka tharabololo e e tswang mo 
tlhaloganyong ya motho. 
 
Se gompieno se kaiwang fano se sobokantswe ke Baha’u’llah ka mafoko a a kwadilweng 
ngwagakgolo o o fetileng mme a phasaladiwa mo dingwagasomeng tse di latetseng:   

Ga go na pelaelo gotlhelele gore batho ba lefatshe, e ka ne e le ba lotso kgotsa 

tumelo efe kgotsa efe, ba bona tlhotlheletso ya bone mo Motsweding wa 

selegodimo o le osi, mme ke ba Modimo O le mongwe.  Pharologano ya melao e ba 

tshelang ka fa tlase ga yone e tshwanetse e tlhalosiwa ka go supa ditlhokego tse di 

farologaneng tsa motlha o ba tshedileng mo go one.  Botlhe, kwa ntle ga bobotlana 

jo e leng maungo a bafafalele jwa batho, ba laotswe ke Modimo, mme ke sesupo sa 

Thato le Maikaelelo a Ona. Ka jalo, nanogang, lo tlhometse ka nonofo ya tumelo, 

thubaganyang medingwana ya maitlhomo a lona a lefela, bajadi ba kgotlhang 

gareng ga lona.  Ngaparelang se se lo kgobokanyang le go lo kopanya. 

 

Pitso ya mofuta o ga e re go latlhiwe go dumela mo dithutong tse dikgolo tsa tumelo e kgolo epe 
ya lefatshe.  E farologane le seo thata.  Tumelo e na le ditlhokego tsa yone mme e ya ipuelela.  Se 
batho ba bangwe ba se dumelang—kgotsa ba sa se dumeleng—e ka se nne molao wa letswalo la 
motho yo ipitsang modumedi.  Se mafoko a a fa godimo a se tlhotlheletsang tota ke gore batho ba 
tlogele gore tumelo ya bone ke yone fela e bile ke ya bofelo, dilo tse ka go itsalanya le botshelo 
jwa semowa, e nnileng tsone bogolosegolo di kgoreleditseng kopano le go tlhotlheletsa letlhoo le 
tirisodikgoka. 
 
Ke kgwetlho e kgolo e, e re dumelang gore baeteledipele ba tumelo ba tshwanetse go e arabela, fa 
e le gore boeteledipele jwa tumelo bo sa ntse bo tla nna le bokao mo setšhabeng sa lefatshe se se 
tswang mo maitemogelong a a tlisang diphetogo a ngwagakgolo wa somamabedi.  Go a bonala 
gore palo e ntsi ya batho e a lemoga gore boammaaruri jo e leng motheo wa ditumelo tsotlhe bo 
bongwe fela.  Temogo eno e tla e seng ka tharabololo ya dikganetsano ka ga tumelo, mme ka 
temogo e tswang mo botennyeng jwa motho e e tlang ka ntlha ya maitemogelo a a tsweletseng go 
gola a batho ba bangwe le go amogelega go go golang ga bongwefela jwa losika lwa setho.  Go 
tswa mo bontsintsi jwa megopolo ka ga tumelo, ditlwaelo le melao e rulagantsweng e re tswang 
le yone kwa ga lowe, go gola maikutlo a gore botshelo jwa semowa, fela jaaka bongwefela jo bo 
iponagatsang mo ditšhabeng, merafe le ditso tse di farologaneng, ke boammaaruri bo le bongwe 
jo batho botlhe ba ka bo fitlhelelang.  Gore kutlwisiso eno e e sa ntseng e sa bonale sentle e 
itlhomamisege mme e nne le seabe mo go ageng  lefatshe le le nang le kagiso, e tshwanetse go 
bona kemonokeng ya bao bontsi jwa batho ba lefatshe ba batlang tsela mo go bone, le fa go le 
thari jaana.  
 
Go na le dipharologano tse ditona tsa ditso tsa ditumelo tse dikgolo tsa lefatshe mabapi le melao 
ya setho le mekgwa ya kobamelo.  Fa re tsaya diketekete tsa dingwaga tse mo go tsone ditumelo 
tse di tlhatlhamanang di arabetseng ditlhokego tse di fetofetogang tsa tlhabologo e e golang, go 
ne go ka se ka ga nna ka mokgwa o mongwe.  Ammaaruri, ponagalo ya bontsi jwa ditumelo tse 
dikgolo e bonala e le tiragatso ya molao wa popego e e tsweletseng ya tumelo ka mokgwa 
mongwe.  Se se sa siamang ke go dirisa ditso tsa setso tse maikaelelo a tsone e leng go oketsa 
botshelo jwa semowa jaaka mokgwa wa go tlisa tlhaolele le karogano.  Tiro e kgolo ya mowa wa 
motho e tla nne e le go sekaseka boammaaruri, go tshela go ya ka nnete e o e amogelang le go 
tlotla maiteko a batho go dira jaaka one. 
 
Go ka ganetswa gore, fa go amogelwa gore ditumelo tse dikgolo tsotlhe di na le Bomodimo, 
ditlamorago e tla nna go rotloetsa kgotsa go tlhofofaletsa batho ba le bantsi go fetogela kwa 
ditumelong tse dingwe.  Gore a se ke boammaaruri kgotsa nnyaa, ga se botlhokwa thata fa go 
lebiwa sebaka se nako e se nayang bao ba ba itseng lefatshe le lengwe kwa ntle ga leno—le 
maikarabelo a temogo e e a tlisang.  Nngwe le nngwe ya ditumelo tse dikgolo e ka tlisa bopaki jo 
bontsi go supa bokgoni jwa yona go fetola mekgwa ya batho.  Fela jalo, ga go ope yo o ka 
tlhalosang sentle gore dithuto tse di amanang le mokgwa mongwe wa tumelo di nnile kgotsa ga di 
a nna le seabe se segolo mo go tsweletseng pele botlhogoethata le dikatumelo go gaisa ditumelo 
tse dingwe.  Mo lefatsheng le le kopanang, go mo pepeneng gore mekgwa ya thefosano le 

kamano e tla nna e ntse e fetoga, mme seabe sa ditheo, tsa mefuta yotlhe, totatota ke go bona gore 
diphetogo tse di ka laolwa jang ka mokgwa o o tlisang kopano.  Go tlhomamisa gore maungo a 
tla nna a a molemo—go ya ka semowa, botho le setho—go ikaegile ka tumelo e e tiileng ya 
bontsintsi jwa baagi ba lefatshe jo go sa rerisanngwang le jone, ya gore lefatshe le laolwa ke 
Modimo Yo lorato le Yo sa palelweng ke sepe, e seng maikutlo a a fetofetogang a batho.  
 
Kwa ntle ga go fela ga dikgoreletsi tse di kgaoganyang batho, motlha wa rona o bona bokhutlo 
jwa dipota tse di kileng tsa ne di le thata tse bogologolo go ne go dumelwa gore di tla nna di ntse 
di kgaogantse botshelo jwa Lefatshe le jwa Legodimo.  Dikwalo tsa ditumelo tsotlhe ka gale di 
ntse di ruta modumedi go bona mo go direleng batho ba bangwe e seng fela maitseo a mantle, 
mme gape ba go tseye e le mokgwa wa mowa wa go atamela Modimo.  Gompieno, kagoseša ya 
segompieno ya lefatshe e tlisa bokao jo boša mo thutong e e itsegeng thata e.  Fa jaaka tsholofetso 
ya bogologolo ya lefatshe e e tshedisiwang ke dithutokgolo tsa tshiamo e ntse e nna boammaaruri 
jo bo bonwang ka matlho, go diragatsa ditlhokego tsa mowa wa motho le tsa setšhaba di tla 
tswelela go nna bobedi jo bo tsalanang jwa botshelo jo bo boduleng jwa semowa. 
  
Fa e le gore boeteledipele jwa tumelo bo tlile go tsibogela kgwetlho e kutlwisiso e ya bofelo e e 
tlisang, tsibogo ya mofuta oo e tshwanetse go simolola ka go amogela gore tumelo le saense ke 
metswedi e mebedi ya thuto e e botlhokwa e ka yone go godisiwang tlhaloganyo ya motho.  
Mekgwa e megolo eno e tlhaloganyo e e dirisang go sekaseka boammaaruri, ga e ganetsane mme 
e emana nokeng mme e nnile le maungo a mantle ka dinako tseo tse di monate tse di mmalwa tse 
fa go tsamaelana ga tsone go ne go amogelwa mme tsa kgona go dira mmogo.  Kitso le bokgoni 
jo bo tlisitsweng ke tswelelopele ya saense ka gale di tla nna di ntse di tshwanetse go batla kaelo 
ya semowa le botho go tlhomamisa gore di dirisiwa sentle; bodumedi, le fa bo ka ratiwa jang, bo 
tshwanetse go kgotsofatsa diteko tsa saense, ka boithaopo le boitumelo. 
 
Kwa bofelong re tla jaanong mo ntlheng e re buang ka ga yona ka keletlhoko ka e ama letswalo 
ka tlhamalalo.  Gareng ga dithaelo tse dintsi tsa lefatshe, ga re makale gore, teko e e tshotseng 
nako e ntsi ya baeteledipele ba tumelo ke ya gore ba dirisa jang nonofo ya bone mo mabakeng a 
tumelo.  Ga go motho ope yo o tshotseng dingwagangwaga a ithuta le go akanya ka ga dikwalo 
tsa nngwe ya ditumelo tse dikgolo yo o batlang go gakololwa mafoko a a boeleditsweng gangwe 
le gape mabapi le thata ya go senya botho jwa motho ya go nna le taolo le go dira jalo ka mokgwa 
o o golang fa taolo eo e gola.  Dipenyo tse di sa letelwang tse di bonweng mo ntlheng eno ke 
baruti ba le bantsi go tswa kgale ga go belaetse gore e nnile metswedi e megolo ya tumelo ya 
nonofo ya go bopa motho mme di tshwanetse go tsewa jaaka ntlha e kgolo ya yone.  Fela jalo, go 
ineela mo dithaelong tsa nonofo le thata ya lefatshe ga baeteledipele ba tumelo, go tlhodile 
maemo a pelaelo, go tsietsa, le boitlhobogo gareng ga botlhe ba ba go boneng.  Ditlamorago tse 
di amang bokgoni jwa boeteledipele jwa tumelo go diragatsa maikarabelo a jone mo nakong ya 
gompieno ga di tlhoke go tlhaloswa. 
 

* 

 
Gonne e ka ga go bopa botho le go tlhola botsalano, tumelo ka gale e nnile motswedi wa bokao 
jwa botshelo.  Mo metlheng yotlhe, e godisitse bomolemo, ya kgala bosula mme ya supa 
ponelopele ya kgolo e e ka fitlhelelwang.  Mo dikgakololong tsa yone mowa wa motho o bone 
thotloetso go fenya lefatshe le go ikgodisa.  Fela jaaka leina le kaya, tumelo gape e nnile nonofo e 
kgolo e e kopanyang batho go bopa ditlhopa tse dikgolo tse mo go tsone dinonofo tsa motho di 
diragadiwang.  Se segolo gompieno ke kutlwisiso e e dirang gore go kgonege gore batho ba 
lefatshe lotlhe ba bone nonofo e e tlhabololang eno jaaka tiragalo e le nngwe, kopano gangwe le 
gape ya lefatshe la rona le lefatshe la Modimo. 
 
Ka tlhotlheletso ya kutlwisiso eno, phuthego ya Baha’i e ntse e rotloetsa thata ditiro tse di 
tlhakanetsweng ke ditumelo tsotlhe go tswa kwa tshimologong ya tsone.  Kwa ntle ga botsalano 

jo bontle jo ditiro tse di bo tlholang, Babaha’i ba bone gape mo maitekong ano a ditumelo a go tla 
mmogo go tsibogela Thato ya Selegodimo ka ga lotso lwa setho le le tsenang mo pakeng ya lone 
ya bogolo.  Ditokololo tsa phuthego ya rona di tla tswelela pele go thusa ka mokgwa o re ka 
kgonang.  Le gale, re tshwanetse go tlhalosetsa ditsala tsa rona tumelo ya rona ya gore tirisano ya 
ditumelo, fa e le gore e tla nna le seabe se se utlwalang mo go fodiseng malwetsi a a bolayang 
losika lwa setho, e tshwanetse jaanong go itebaganya sentle le go tsibogela bokao jwa nnete e e 
akaretsang e e nnileng motheo wa yone:  gore Modimo o mongwe le gore, le fa e diragadiwa ka 
mekgwa e e farologaneng mo ditsong le phapang ya go e tlhalosa gareng ga batho, tumelo le yone 
e nngwe.  
 
Letsatsi lengwe le lengwe le le fetang, kotsi ya gore kgabo ya tlhaolele ya tumelo e tla tlisa ntwa 
ya lefatshe e e nang le ditlamorago tse dikgolo e a gola.  Kotsi ya mofuta o e ka se kganelwe ke 
puso kwa ntle ga gore e thusiwe.  E bile re se ka ra itsietsa ra re boikuelo jwa gore go nne le 
bopelotelele gareng ga rona ka bo bone bo tla tima letlhoo le go tweng le na le tetla ya 
Selegodimo.  Maemo a tshoganetso ano a batla gore baeteledipele ba tumelo ba ikgaoganye le tse 
di fetileng fela jaaka go dirile batho bao ba ba thusitseng setšhaba go lwantsha tlhaolele ya lotso, 
bong le bosetšhaba e maswe fela jaaka eno.  Lebaka la gore ke eng go tshwanetswe go 
tlhotlheletswa merero e e amang matswalo a batho le bonwa mo keletsong ya go batla go direla 
losika lwa setho.  Mo motlheng ono wa diphetogo tse dikgolo tsa losika lwa setho, go tlhokega ga 
go direla ga mofuta o go a itlhalosa. Baha’u’llah a re:  “Go tshela sentle ga losika lwa setho, 
kagiso le pabalesego ya lone, ga di kitla di bonwa, go fitlha kopano ya lone e tlhomiwa ka 
tsepamo.” 
 
NTLOKAKARETSO YA TSHIAMO 
 


